
Lawdacija Měrćinej Weclichej 

Bogna Korjeńkowa, Hrjehor Nawka 

Kak přinjesu serbska hrónčka do ludu, prašej so Měrćina.  
Kak zahorjam dźěćinu za serbski spěw, prašej so Měrćina.  
Kak namakam młode talenty, prašej so Měrćina. 

A što to wšo do mocow płaći - tež to prašej so Měrćina. 

Luby lawreato Myta Ćišinskeho, luby Měrćinje, luba Jadwiga, česćeni přitomni. 

Jako so wutoru rano šesteho junija w Serbskim rozhłosu wozjewi, zo dóstanješ myto Ćišinskeho, to 
nochcych swojimaj wušomaj runje tak mało wěrić, kaž loni powěsći, zo je so w Drježdźanach Caroliny 
móst do Łobja sypnył. 

Naš Měrćin dóstanje myto Ćišinskeho! Hurra! Hurra! Hurra! 

Pozdźe, nic přepozdźe ale prajmy jónu lěpje “Skónčnje.” 

Skónčnje su wuske murje rozdźělenja myta padnyli. Skónčnje počesći so wosobina, kotraž njeje za 
sławu skutkowała, ale z ćopłeje wutrobiteje lubosće k hudźenju. Kaž něchtó, kiž při spěwanju wokno 
šěroko wočini, zo bychu tež susodźa što z toho měli, nic za přiklesk, ale dokelž je prosće rjenje. 

Haj, lubi ludźo – “skónčnje”! 

Dźens kwasuje wša hosćina , naš 
lawreat a jeho Jadwiga, kaž tež 
mała sněženka, 

wšě přećeljo a přiwuzni, wšě 
znaći a wšě njeznaći, wšě 
tekstarjo a interpreća, hudźbnicy 
a muzikanća, 

šole, šule, hosćency, 
fararjo a hospozy, chóry 
a ansamblowcy, 

brigadnicy a skupinarjo, 
bobrija a komisar, 

šum-la-brum a dromedar, 
hosćo tu a w kosmosu, 

doma a při radiju, 

wšě z nami tak so wjesela, zo 
dźensa myški rejuja, 

po blidach skakaja 
... zo samo Bobak z pincy hlada, wočam njewěri! 

Prosymoj hnydom tule wšitkich wo wodaće, jeli 
smy tu někoho zabyteho mjenować zabyli, 

wšojedne hač je wón z někajkeho wulkeho města abo z 
małeje wjeski. 

Luby Měrćinje, za tři njedźele chodźa dźěći zaso w našich wjeskach wot doma k domej Měrćina 
spěwać. 

Ale mój hižo tebi dźensa Wjele zboža přejemoj a so pěknje prašamoj, za tej wulkej šklu a tej hišće 
wjetšej hromadu? 

Ta škla syda pozdźišo- nětko najprjedy 

mój tu dźensa słowne placki wudźělimoj- hódnoćejo tworjenje lawreata myta Ćišinskeho, Měrćina 
Weclicha. 

Wón wotrosće jako najmłódše wot třoch dźěći na małej žiwnosći w Kukowje- z 5 ha a 5 

kruwami. Hižo zahe nawuknje wot maćerje a nana- skałarja so tež po šuli gratu přimać. Su žiwi pod 
hesłom “Dźěłaj a spěwaj”, hudźba słuša k wšědnemu dnjej kaž chlěb. Hrać na klawěrje 

nawuknje w Pančičan klóštrje, swój prěni wustup ma z 13 lětami. 

Po maturje a wójsku koordinuje kulturne projekty w gmejnskim zwjazku, je redaktor Noweje Doby, hraje 
w skupinomaj „Tajfun“ a wot 1989 profesionalnje w band „Oberland“. Tři lěta 

pozdźišo pak so k žurnalizmej do Serbskich nowin wróći, doniž so 2020 na wuměnk njepoda- ale nic na 
hudźbny wuměnk! 

Česćeni hosćo, luby Měrćinje, poprawom bychmoj dyrbjałoj , jako lawdatoraj, tule twoju knihu “Sonić to 
tla z hrěchom njej” předčitać. To pak by předołho trało. 

Namjetuju tuž, zo njech to kóždy sam doma čini. Kupće sej ju prošu- a jeli je wupředata, tak měł so em 
druhi nakład planować. 

A tak so ja nětko sam sebje a tež Tebje, luby Měrćinje, prašam: “Kajkeho kumštlerja mam tu w naju 
lawdaciji najbóle wuchwalować?” 

Što wón nětko je – tón naš Měrćin? 

Spěwytwórc, interpret, komponist, Entertainer, hudźbnik, basnik, dźiwadźelnik, reporter, 

žurnalist, pisar, kolumnist!, idealist, optimist, sonjer - serbski ludowy pěsnjer, naš serbski herc – z 
ćěłom a dušu. 

A awtodidakt. 

Wšitko započa so- prajimy raz wopak wokoło- abo kaž sam piše: “na hłowje stejo”- bjez wučerja. 
Dźeržeše prosće swój nowy arkodeon hinak wokoło hač by dyrbjał, jako sej hraće samlutki 
přiswoji. Melodije pak hraješe hnydom porjadnje wot prědka. Wone na hłowje njesteja, ale on 
top. 

Česćeni přitomni, 

kaž steji mjeno Korle Awgusta Kocora za naše woblubowane oratorije z “Počasow”, tak steji mjeno 
Měrćina Weclicha za zabawnu a popowu hudźbu. 

Jenož derje, zo so Měrćin Weclich z ludowymi pěsnjemi a kompozicijemi druhich njespokoji. 

W swojich dopomnjenka wuzna: “Nadobo mje w brjuše łoskotaše” – a dodam: w porstach jemu 
swjerbješe- a we hłowje so zynki k melodiji splećechu. Wučer Jurij Bětnar bě jeho storkał, hudźbnik 
Beno Njekela kunksnył a rozhłosownik Helmut Rychtar naposledk prěni tekst napisał. “Swobodny być”- 
a hižo so wěko tworićelskeho žórleška wotewri- Měrćin Weclich sej z toho časa swobodu swójskeho 
hudźbneho wuwića wukomponowa. 

Hudźba zwjazuje ludźi, byrnjež rozdźělne rěče rěčeli. A tak natwari Měrćin Weclich ze swojimi 
koncertami hudźbne mosty z toho serbskeho k němskemu wobswětej, němskemu publikumej, njech na 
krajnej wustajeńcy w Pančicach, njech w Hochozy abo w Budyšinje na Třělnišću. 

Zdoby němskich interpretow a producentow za serbskorěčne nahrawanja. Jako přikład njech su 
mjenowani Ralf Bummi Bursy, Malte Rogacki a Johannes Gerstengarbe. 

A w swojej ródnej wsy Měrćin Weclich zdobom ludźi nańdźe, kiž jemu tekstowje pod pažu 
přimnychu- kaž Gerata Libša. 

Nimo njeho, luby Měrćinje, ty sej zdobom kreatiwne tworjenje mjez druhim Madleny 

Nasticcyneje, Bianki Wjencyneje, Jěwy- Marje Čornakec, Jurija Kocha, Wernera Meškanka, Bena 
Budarja a Hrjehorja Nawki wužada- w tym, zo wotpowědne teksty stworichu. A w “Paternostru” 
Ludoweho nakładnistwa Domowina pytaš za młodymi awtorami, zo bychu z twojej pomocu wjetši 
podij dóstali. 

Z wida tekstarja pak widźu šěroki wobzor twojeho tworjenja. 

Hdyž pomyslu jenož na naše spěwy, na twoje melodije, na kotrež smój mój z Benom Budarjom, złóžku 
po złóžce, słowo po słowje, na rytmus a rym kedźbujo, teksty sadźałoj a tak z Tobu spěwy tworiłoj. Na 
spočatku smy so wšitcy třo najprjedy raz do melodije zanurili a pytali za tym, što so snano wšitko w 
melodiji chowa. A hdyž zhladaju dźensa wot “Krabata”, “Na młodu swobodu”, přez “Prajće Hory mi” 
na “Oswiencimske dźěćo” dale na “Tu ja widźu tafličku” a “ Maći luba njerudź so” atd. atd. - sym 
přemóženy wot repertuara, kotryž so nam tu wočini. 

Wot hłubokeje balady, kěrluša, žarowaceje modlitwy hač k wjesołej lochkej rejce abo kaž mjez nami 
prajene: “Rańšej rasiermuziki” – wšo tu je. Dosć a nadosć. A wšo w pasabelnej kwaliće. 

Chapeau! 

Kaž mi Hrjehor Nawka přeradźi, bě lawreat tež motor woneho serbskeho BNWeja- prošu nic zaměnić 
z BMWejom, mjenowany BNW je mjenujcy jónkrótna- njenarujomna- trójka Budar, Nawka, Weclich. 
Hudźbno- tekstowa symbioza, kiž dobry produkt zaruča. 

Wšojedne hač je hudźba prěnja abo tekst- kaž pola trilogije “Mała sněženka”. 

A wšojedne- hač hornjo- abo delnjoserbsce. Přetož tež delnjoserbski rozhłos rbb- nic jenož 
hornjoserbski- z hudźbneje žiłki Weclicha profituje. 

Jeho tworićelske skutki chowaja so w Němskim rozhłosowym archiwje, w archiwje ARD, na CDejkach a 
wězo tež w syći. 

Archiw poća Měrćin Weclich w zašłym lěttysacu pjelnić. 1984 z titulomaj “Swobodny być” a “Sylzy”. 

Štož sćěhowaše wuwabi skěrje sylzy radosće nad tajkej tworićelskej wšelakorosću. 

Sta (wjac hač 600) spěwow – wot baladow přez pop hač k dujerskej hudźbje a samo country a Sirtaki- 
pospyt stej pódla. Pisany miks a tola swojorazny rukopis! 

W rozhłosu wuwi so w zašłych štyrjoch lětdźesatkach hudźbna rubrika, kiž mjenuje so “Weclich”. 
Wšako rěka hustohdy: hrajće jednoh´ Weclicha. 

Nět móhł tón abo tamny maličkostnik mórkotać- ale wón tla žane literarne twórby pisał njeje. To drje 
nic, za to pak wosebje druhich k pisanju pohnuwa a serbske słowo šěri. 

Wulke “Zapłać Bóh tón Knjez” tebi Měrćinje, zo ty nam – twojim tekstarjam, na tak rjane wašnje, naše 
basnje, teksty, předstawy a ideje kaž tež začuća a mysle žiwjenja do zjawnosće nosyš a do ludu a we 
ludźe přez zynkonošaki, radijo a live wustupy rozšěrješ. Tak su a wostanu wone přistupne a stajnje zaso 
prezentne a njepowotpočuja něhdźe w někajkich zapróšenych knihach na polcach zabyte stejo. 

Přez twoje tworjenje njejsy jenož sebje samoho promotował, ně – sy wjele dalšich interpretow, mjez 
dźěćimi, młodostnymi a dorosćenymi pytał, wuzwolił a namakał, nazwučował, wukubłał, je na swójske 
nohi a na kóncu na jewišćo stajił. 

A někotři samo swój hudźbny powołanski puć přez tebej namakachu- kaž na přikład Monika Klesec a Uta 
Šwejdźic. 

Z kóždej spěwnej skupinu dźěći a młodostnych, hač na přikład bobriju, myški, šole, serbski młodźinski 
oktet abo šum-la-brum, sy ty młodej generaciji lubosć a hordosć k serbskemu 

słowu a spěwej cyle jednorje přirodnje do duše zaspěwał a tak zašćěpił, zo woni to ze zapalom a 

wjeselom pěstuja a dale dawaja. 

Wšo to bjez oficialneho nadawka někajkeje institucije, wšo to ze swójskeho pohona. Njejsy 
drje pedagogiku studował, a tola wuspěšnje jako wučer skutkuješ. 

Nimaš drje zakónčenje jako manager zarjadowanjow, a tola organizuješ koncerty, kiž su wupředate. 

Njejsy milionar a nimaš žanych sponzorow, a tola tykaš wšě swoje mocy a feńki do hudźbneho dorosta. 

Sy tón talentowy scout w Serbach. Z čućiwymaj wušomaj po puću, słuchajo jara kedźbliwje do šulow, 
hdźe nož so wosebite hłosy chowaja. 

W tutym zwisku chcu- luby Měrćinje- a to njech je mi dowolene- twoju mandźelsku Jadwigu 
wuzběhnyć. Ty tón wuměłc a wona managerka. Jako duo staj wšitko trěbne za, pod a před 
jednotliwym jewišćom zrjadowałoj a z tym te “wulke jewišćo” za “Myški”, “Bobriju” a dalšich 
interpretow we Łužicy zmóžniłoj . 

Waju dom změni so na wuměłsku mini- agenturu. Jadwiga ty sy wšo spřihotowała, jězdźiła, wšě 
fawcy wotpopadnyła, tróštowała a podobneho, jeno zo by na jewišću wšo fungowało a wšitkim před 
a za jewišćom so lubiło. 

Spěwohry a oratorije – z nimi dari naš lawreat serbskemu dźěćacemu a młodźinskemu swětej moderne 
twórby w swojej rěči. Woprawdźite zbožo za našu kulturu! 

Snano so dźiwaće, čehodla rěču wo oratorijach w pluralu, hačrunjež stej dotal jenož dwaj nastałoj – 
„Wětrnik a časy“ kaž tež „Hrodźišćo“. Wotmołwa je jednora: Třeći oratorij so hižo zrodźi! Klětu směmy 
so na „Wulkotnu wodu“ wjeselić, z tekstami Róže Domašcyneje. 

Za Měrćina Weclicha słušatej nabožnosć a narodnosć prosće hromadźe – kaž hornc a wěko. Bjez dźiwa 
tuž, zo so tež serbskim šolam wěnuje. Wot 2000 sem nastachu mnohe nabožne spěwy za a z dźěćimi. 
A jako krónowanje eksistuje samo CD „Bohu swjećene lěto“. 

Wot prěnjeho zynka hač k wulkemu wustupej – Weclichec mandźelskaj měještaj wšitko kruće w horšći. 
A tež dźensa dźe dźěło z dźěćimi dale, byrnjež přez dwurěčnosć druhdy chětro łoskoćiwe było. Ale: 
Hdźež je wola, je tež puć – a pola Weclichec tak a tak! 

 

Luby Měrćinje, česćeni hosćo přińdźemoj nětkole hnydom ke kóncej. Małe 
rozpominanje a dodawk chcu pak tola hišće skrótka wotbyć. 

Kóždu srjedu popołdnju w třoch wuje kaž štapjeny doma na terasy mój psyk na hroznje rujacu sirenu 
našeje wohnjoweje wobory. 

A to dopomina mje stajnje na naš spěw: “ Pak z wjelkami wuć, pak swój puć swěrnje dale hić...”! 

Wjelkow je tuchwilu wjele w našim kraju, wosebje w našej Łužicy – tajkich a hinašich. A hlej, 
naraz nabywaja naše spěwy aktualnišu wahu hač hdy prjedy. 

W teksće dale rěka: ”Nic z wjelkom so wić – ale hić!” 

A ty sy swój puć šoł, sy cyle jednorje na druhdy jara kamjenjojtych, šmotawych a zašmjatanych 
šćežkach twój runy puć hudźenja šoł. 

A to z wulkim wuspěchom, kaž woblubowanosć twojeje hudźby nazornje dopokazuje! 

Doma wot komody přez žurle hosćencow na nimale wšě jewišća našeje dwurěčneje Łužicy hač do 
Pražskeho parlamenta k tehdomnišemu čěskemu prezidentej Milošej Zemanej. 

Wšeje ćešće – mój knjez kumštlerjo! 
Dale moji lubi ludźo w teksće. 

Weclichecom w Kukowje do domu “Mužikecy” prajachu. 

Tak mjenowachu tehdy našeho dźensnišeho lawreata “Mužikec Měrćin z Kukowa”. Ja pak 
praju nam wšěm dźensa: To je “Musicus Měrćin Kukowski!” - 

Kiž bydli w susodstwje domu basnika Jakuba Barta Ćišinski. Bart- 
Ćišinski je zawostajił jasne a poetiske słowa, 

Weclich- Kukowski krasne melodije. 

Luby lawreato, wostań dale hudźbnje kreatiwny, serbskemu rozhłosej spušćomne žórło a młodźinje z 
přikładom. 

 

A bóh dał, zo tež klětu na mejemjetanju w Kukowje łuku rokuješ. A jeli akordeon zaso raz stawkuje, 
spěwaš em prosće wótřišo. 

Nětko tule mój posledni pokiw. 

Luby Měrćinje, sćěhowacy wotběh za dźensa wječor na dompuć: 

jako prěnje: daj te pjenjezy myta Jadwize. 

K druhemu : Připiń sej potom te myto na twój nowy frak, 

stup so doma před twój wulki špihel, směj so porjadnje, kaž Němc na tykanc, a sćin 
jedne foto. 

Naposled: Pójsń tón frak scomt to mytom porjadnje do kamora, wuhorń sej rukawy a wot 
póndźele rěka zaso: 

Do dźěła zdar! 

Na dalše tworićelske lětdźesatki a wutrobnu gratulaciju! 


